
অবকাশ নাহি মোর;—সারা দিন পূজে

দনুজ ঈশ্বর মোরে—তেঁইসে এলাম

রাতে; না হোতে প্রত্যূষ, যেতে হবে পুনঃ।

এইত আমার সুখ, কারাবাসী প্রায়—

মরুক আমার ভাগ্যে যা থাকে তা হোক,

দেবগণদুঃখ আর দেখিতে না পারি।

একেত অসুররাজ প্রবল প্রতাপ,

রণব্যস্ত, রণ ভিন্ন থাকিতে না পারে,

তাহাতে আবার আছে শিবের সোহাগ;

মরণের ভয় এক তাও নাহি তার,

কাযে কাযে। দেবগণে দলিছে দানব

অপমানে সদা। দেখ সে প্রফুল্ল মুখ,

নাহি আর কার; মরি, ম্লান অবনত

ঘোর দুঃখ ভারে; নব তেজী তরু যেন,

জীর্ণ জড় সড়, মহা বিষবল্লী চাপে!

মুখে কি বলিব মাতঃ, দেখ বিদ্যমান

দেবগণদুখ; মনে উচ্ছ্বসিত হয়ে,

বহিতেছে যাহা সদা ইন্দ্রিয়ের দ্বারা।

তোমারই রক্ষিত এই অমর নিকর,

তোমারই হেলায় এরা ভুঞ্জে এত দুঃখ!"

নীরবিলা পদ্মালয়া এতেক কহিয়া।

আরম্ভিলা তবে ইন্দ্র বিনীত বচনে;—

